
RAQAMLI AVLOD 
OʻQUVCHILARIDA AXLOQIY 

DUNYOQARASHNI 
TARIX TAʼLIMI ORQALI 

SHAKLLANTIRISHNING 
PEDAGOGIK MEXANIZMLARI

Ahmedov Nodir Kodiraliyevich
Isʼhoqxon Ibrat nomidagi Namangan davlat chet tillari instituti

mustaqil tadqiqotchisi
E-mail: ahmedovnodir@gmail.com

Annotatsiya: Maqolada raqamli avlod oʻquvchilarida axloqiy dunyoqarashni tarix taʼlimi vositasida shakllantirishning 
pedagogik mexanizmlari nazariy-metodologik jihatdan tahlil qilingan. Muallif axloqiy dunyoqarashning kognitiv, emotsio
nal-qadriyatli va xulqiy-faoliyatli komponentlardan iborat uch qismli tuzilmasini asoslaydi hamda tarix taʼlimining beshta 
pedagogik mexanizmini – manbaviy tahlil, kontekstlashtirish va tarixiy perspektiva, axloqiy oʻlchov ustida mulohaza 
yuritish, raqamli axborotni tanqidiy baholash, milliy maʼnaviy meros bilan bogʻlash – ajratib koʻrsatadi. Mexanizmlarning 
axloqiy dunyoqarash komponentlariga muvofiqligi jadval shaklida umumlashtirilib, tarix darsida axloqiy baholashning 
anaxronizm va prezentizm kabi metodologik xatarlaridan qochish shartlari koʻrsatib berilgan. Ishning natijalari umumiy 
oʻrta taʼlim tizimida axloqiy tarbiya nazariyasini rivojlantirishga va tarbiya jarayonini maqsadli loyihalashga xizmat qiladi.

Kalit so‘zlar: raqamli avlod, axloqiy dunyoqarash, tarix taʼlimi, tarixiy tafakkur, manbaviy tahlil, tarixiy perspektiva, tar-
ixning axloqiy oʻlchovi, raqamli savodxonlik, fuqarolik onlayn mulohazasi, pedagogik taʼlimotlar tarixi, milliy pedagogik 
meros.
Abstract: The article provides a theoretical and methodological analysis of the pedagogical mechanisms for shaping the 
moral worldview of digital-generation students through history education. The author substantiates a three-component 
structure of the moral worldview – cognitive, emotional-evaluative, and behavioural-practical – and identifies five peda-
gogical mechanisms of history education: source analysis, contextualisation and historical perspective-taking, reasoning 
about the ethical dimension, critical evaluation of digital information, and linkage with national spiritual heritage. The 
correspondence between the mechanisms and the components of the moral worldview is summarised in a table, and 
the conditions for avoiding the methodological risks of anachronism and presentism in moral evaluation during history 
lessons are outlined. The findings contribute to developing the theory of moral education and to the purposeful design of 
the upbringing process in general secondary education.

Key words: digital generation, moral worldview, history education, historical thinking, source analysis, historical pers
pective, ethical dimension of history, digital literacy, civic online reasoning, history of pedagogical doctrines, national 
pedagogical heritage.
Аннотация: В статье теоретико-методологически проанализированы педагогические механизмы формирования 
нравственного мировоззрения учащихся цифрового поколения средствами исторического образования. Автор 
обосновывает трёхкомпонентную структуру нравственного мировоззрения, включающую когнитивный, эмоцио-
нально-ценностный и поведенческо-деятельностный компоненты, и выделяет пять педагогических механизмов 
исторического образования: анализ источника, контекстуализацию и историческую перспективу, рассуждение 
об этическом измерении, критическую оценку цифровой информации и соотнесение с национальным духовным 
наследием. Соответствие механизмов компонентам нравственного мировоззрения обобщено в таблице; пока-
заны условия предотвращения методологических рисков анахронизма и презентизма при нравственной оценке 
на уроке истории. Результаты работы служат развитию теории нравственного воспитания и целенаправленному 
проектированию воспитательного процесса в системе общего среднего образования.

Ключевые слова: цифровое поколение, нравственное мировоззрение, историческое образование, историческое 
мышление, анализ источника, историческая перспектива, этическое измерение истории, цифровая грамотность, 
гражданское онлайн-рассуждение, история педагогических учений, национальное педагогическое наследие.

KIRISH 
Raqamli texnologiyalarning umumiy oʻrta taʼlim muhitiga kirib kelishi tarix fanini oʻqitishning anʼanaviy 

modelini tubdan oʻzgartirdi. Bugungi oʻquvchi oʻtmish haqidagi dastlabki tasavvurni koʻpincha darslikdan yoki 
oʻqituvchi bayonidan emas, balki ijtimoiy tarmoqlardagi qisqa videolar, memlar, oʻyin syujetlari va algoritmik 
tavsiya tizimlari taklif etadigan kontentdan oladi. Bunday sharoitda tarixiy bilim oʻquvchi ongida yaxlit va izchil 
tizim sifatida emas, balki manbasi, muallifi va maqsadi nomaʼlum boʻlgan tarqoq parchalar toʻplami sifatida 
shakllanish xavfi yuzaga keladi. Ayni shu jarayon oʻquvchining axloqiy dunyoqarashiga bevosita taʼsir koʻr-
satadi: oʻtmishdagi shaxs va voqealarga beriladigan baho, yaxshilik va yomonlik, adolat va zulm, masʼuliyat 
va befarqlik haqidagi tasavvurlar aynan tarixiy materialni idrok etish jarayonida mustahkamlanadi. Mazkur 
muammoning davlat siyosati darajasidagi ahamiyati normativ-huquqiy hujjatlarda ham oʻz aksini topgan. 

Oʻzbekiston Respublikasi Prezidentining PF-21-son1 16.02.2026-yildagi mamlakat taraqqiyotining 
2030-yilgacha moʻljallangan ustuvor yoʻnalishlari doirasida qabul qilingan hujjat inson salohiyatini roʻyobga 
chiqarish va sifatli taʼlim tizimini shakllantirishni strategik vazifa sifatida belgilaydi.

Oʻzbekiston Respublikasining 637-son2 23.09.2020-yildagi “Taʼlim toʻgʻrisida”gi Qonuni esa taʼlim tizimining 
yagonaligi va uzluksizligi tamoyilini mustahkamlab, taʼlim sohasidagi munosabatlarning huquqiy asoslarini 
belgilab bergan. Bu hujjatlar tarix taʼlimini bilim uzatish vositasi doirasidan chiqarib, shaxsni maʼnaviy-axloqiy 
jihatdan shakllantirishning tizimli mexanizmi sifatida qarashni taqozo etadi.

Shu bilan birga, mavjud pedagogik tadqiqotlarda raqamli muhit koʻproq texnologik vosita yoki xavf manbai 
sifatida talqin qilinib, uning tarix taʼlimi orqali axloqiy dunyoqarashni shakllantirish jarayonidagi oʻrni yetarlicha 
tizimlashtirilmagan. Xususan, tarix darsida axloqiy baholash qaysi didaktik mexanizmlar orqali amalga oshi-
rilishi, bu mexanizmlarning axloqiy dunyoqarash tuzilmasidagi qaysi komponentga yoʻnaltirilganligi va ular 
raqamli muhit sharoitida qanday oʻzgarishi masalasi ochiq qolmoqda.

MAVZUGA OID ADABIYOTLAR SHARHI
Oʻtmish tajribasi orqali axloqiy tarbiya berish gʻoyasi Markaziy Osiyo pedagogik taʼlimotlari tarixida uzoq 

anʼanaga ega. Abu Nasr Forobiy “Fozil odamlar shahri” asarida shaxsning axloqiy kamoloti jamiyat tuzilishi, 
taʼlim va maʼnaviy rahnamolik orqali shakllanadigan sifat ekanini asoslagan. Mutafakkir fazilatli jamiyat va fazi-
latli fuqaro oʻrtasidagi bogʻliqlikni koʻrsatib, tarbiya muhitiga hal qiluvchi ahamiyat bergan. Zamonaviy talqinda 
bu tarbiyaviy muhitni maqsadli loyihalash tamoyilidir.

Yusuf Xos Hojibning “Qutadgʻu bilig” asarida adolat, aql, donishmandlik va qanoat timsollari orqali jami-
yatdagi har bir institutning tarbiyaviy vazifasi belgilangan; bilim faqat xulq bilan uygʻunlashgandagina haqiqiy 
qadriyat kasb etishi taʼkidlangan.Muhimi shundaki, mutafakkir oʻz gʻoyalarini mavhum vaʼz shaklida emas, balki 
tarixiy va hayotiy timsollar orqali bayon etgan, yaʼni axloqiy tarbiyaning namuna va hikoyat orqali amalga oshi-
rilishi milliy pedagogik anʼanada allaqachon metod darajasiga koʻtarilgan edi.

XX asr boshidagi milliy maʼrifatparvarlik pedagogikasi mazkur anʼanani tizimli oʻquv mazmuniga aylan-
tirdi. Abdulla Avloniyning “Turkiy Guliston yoxud axloq” asari oʻzbek tilida yaratilgan dastlabki mukammal axloq 
darsligi boʻlib, unda axloqiy sifatlar “yaxshi xulqlar” va “yomon xulqlar” guruhlariga ajratilib, har biri alohida 
maqolat sifatida izohlangan. Avloniy tajribasining bugungi ahamiyati shundaki, u axloqiy mazmunni oʻqitila
digan, oʻzlashtiriladigan va baholanadigan tizim sifatida qurgan. Raqamli muhit sharoitida ushbu yondashuv 
yangi shaklda – tarixiy material asosidagi axloqiy vaziyat va munozara texnologiyalari koʻrinishida davom etti-
rilishi mumkin.

“Raqamli avlod” tushunchasi ilmiy muomalaga M. Prensky tomonidan kiritilgan boʻlib, u axborot-kommu-
nikatsiya texnologiyalari muhitida ulgʻaygan yoshlarni oldingi avlodlardan farqlash uchun “raqamli aborigen” va 
“raqamli muhojir” atamalarini taklif etgan. Muallif ushbu avlod axborotni qabul qilish va qayta ishlash usullari 
boʻyicha oʻziga xos ekanini, taʼlim tizimi esa bu oʻzgarishga moslashishi zarurligini asoslagan. Ayni paytda 
mazkur konsepsiya keyingi tadqiqotlarda tanqidga uchragani, xususan, yoshlarning texnologik koʻnikmalari 
ularning axborotni tanqidiy baholash malakasini avtomatik ravishda taʼminlamasligi qayd etilgani ham eʼtiborga 
olinishi lozim. Shu bois maqolada “raqamli avlod” tushunchasi biologik yoki avlodiy determinizm sifatida emas, 
balki taʼlim muhitining oʻzgargan ijtimoiy-axborot sharoiti sifatida talqin qilinadi.

Raqamli avlod oʻquvchisining tarixiy material bilan ishlashdagi oʻziga xosligi bir necha jihatda namoyon 
boʻladi.

Birinchidan, axborotni qabul qilish uzuq-yuluq va tezkor tarzda kechadi: uzun matn oʻrniga qisqa vizual 
format afzal koʻriladi.

1	 https://lex.uz/uz/docs/-8050769 
2	 https://lex.uz/docs/-5013007 

Ikkinchidan, axborot manbaining obroʻsi koʻpincha uning ilmiy asosliligi bilan emas, balki tarqalish darajasi 
va taqdimot shakli bilan oʻlchanadi.

Uchinchidan, oʻquvchi bir vaqtning oʻzida bir-biriga zid koʻplab tarixiy talqinlarga duch keladi, biroq ularni 
solishtirish va tanlash mezoniga ega boʻlmasligi mumkin.

Ushbu uchala jihat tarix taʼlimi oldiga yangi didaktik vazifa qoʻyadi: oʻquvchiga tayyor talqinni yetkazish 
emas, balki talqinlarni baholash tartibini oʻrgatish.

TADQIQOT METODOLOGIYASI
Tarix taʼlimi metodikasidagi tayanch nazariy yondashuv S. Wineburg tadqiqotlarida ishlab chiqilgan. Muallif 

tarixiy tafakkurni “gʻayritabiiy akt” deb atagan holda, u insonda tabiiy ravishda shakllanmasligini, aksincha, 
maxsus tashkil etilgan taʼlim jarayoni orqali rivojlantirilishi zarurligini asoslagan. Bu yondashuvga koʻra, oʻquv
chi matnni oddiy axborot manbai sifatida emas, balki muayyan muallif tomonidan, muayyan maqsad bilan, 
muayyan tarixiy vaziyatda yaratilgan hujjat sifatida idrok etishi kerak. Manbaning muallifini, yaratilish sanasini 
va maqsadini aniqlash koʻnikmasi tarixiy tafakkurning boshlangʻich nuqtasi hisoblanadi. Ushbu koʻnikma, oʻz 
navbatida, axloqiy dunyoqarashning kognitiv asosini tashkil etadi: dalilga tayanmagan axloqiy hukm ilmiy 
asosga ega boʻlolmaydi.

P. Seixas va T. Morton tarixiy tafakkurning oltita tayanch tushunchasini tizimlashtirgan: tarixiy ahamiyat, 
dalil, uzluksizlik va oʻzgarish, sabab va oqibat, tarixiy perspektiva hamda tarixning axloqiy oʻlchovi. Mazkur 
tasnifning oxirgi ikki tushunchasi tadqiqotimiz uchun bevosita metodologik ahamiyatga ega. “Tarixiy perspektiva” 
oʻtmishdagi shaxsning qaroriga uning oʻz davri qadriyatlari nuqtai nazaridan yondashishni, “tarixning axloqiy 
oʻlchovi” esa oʻtmish voqealariga asoslangan axloqiy hukmni ilmiy dalil va tarixiy kontekst bilan uygʻunlashti
rishni talab etadi. Bu ikki tushunchaning birlashuvi tarix darsini axloqiy tarbiyaning tabiiy maydoniga aylantiradi.

K. Barton va L. Levstik tarix taʼlimining ijtimoiy vazifalarini tahlil qilib, oʻquvchining oʻtmishga munosabatidagi 
bir necha yondashuvni, jumladan, axloqiy javob yondashuvini ajratib koʻrsatgan va tarix taʼlimi demokratik jami-
yatda umumiy manfaat yoʻlidagi ishtirokchilikka xizmat qilishi lozimligini asoslagan. Ushbu qarash tarix darsi-
dagi axloqiy baholashni shaxsiy hissiy munosabat darajasidan chiqarib, uni fuqarolik masʼuliyati bilan bogʻlash 
imkonini beradi.

Raqamli muhitdagi axborotni baholash muammosi boʻyicha eng ishonchli empirik maʼlumotlar Stenford 
tarix taʼlimi guruhi tadqiqotlarida keltirilgan. 2015–2016-yillarda 12 shtatda oʻtkazilgan tadqiqotda 7  804  ta 
oʻquvchi javobi tahlil qilinib, oʻquvchilarning onlayn axborot ishonchliligini baholash koʻnikmasi juda past ekani 
aniqlangan. Keyinchalik 3 446 nafar yuqori sinf oʻquvchisi ishtirokidagi kengaytirilgan tadqiqotda respon-
dentlarning 96 foizi iqlim masalasida “faktik hisobotlar” tarqatishini daʼvo qilgan saytning yoqilgʻi sanoati bilan 
aloqasini aniqlay olmagani, uchdan ikki qismi esa yangilik materialini reklamadan farqlay olmagani qayd 
etilgan. Ushbu natijalar raqamli muhitda ulgʻaygan avlodning texnologik koʻnikmasi axborotni tanqidiy baholash 
malakasiga aylanmasligini koʻrsatadi va tarix taʼlimida maxsus didaktik ishlanmalar zarurligini tasdiqlaydi.

Raqamli muhitning falsafiy mohiyatini L. Floridi “infosfera” tushunchasi orqali izohlab, oflayn va onlayn 
hayot oʻrtasidagi chegaraning yoʻqolishi natijasida shaxs “onlife” holatiga oʻtishini asoslagan. Bunday sharoitda 
axloqiy masʼuliyat tushunchasi kengayadi: u endi nafaqat real munosabatlarni, balki raqamli izlar, onlayn xulq-
atvor va axborot tarqatishdagi masʼuliyatni ham qamrab oladi.

TAHLIL VA NATIJALAR
Tahlil natijasida axloqiy dunyoqarash pedagogik hodisa sifatida uch komponentli tuzilmaga ega ekani 

aniqlandi.

Birinchi – kognitiv komponent: axloqiy tushuncha va meʼyorlar haqidagi bilim, dalilga tayanib mulohaza 
yuritish, sabab-oqibat aloqalarini anglash.

Ikkinchi – emotsional-qadriyatli komponent: empatiya, boshqa shaxsning holatiga qoʻsha oluvchanlik, 
milliy va umuminsoniy qadriyatlarga munosabat.

Uchinchi – xulqiy-faoliyatli komponent: axloqiy bilimni real vaziyatda tanlov qilish va masʼuliyatni oʻz 
zimmasiga olish orqali namoyon etish.

Tarix taʼlimining tarbiyaviy salohiyati aynan shu uchala komponentga bir vaqtda taʼsir koʻrsata olishida 
namoyon boʻladi. Nazariy manbalar tahlili asosida tarix taʼlimi orqali axloqiy dunyoqarashni shakllantirishning 
beshta pedagogik mexanizmi ajratildi.

Birinchi mexanizm – manbaviy tahlil. Oʻquvchi tarixiy hujjat bilan ishlashda uning muallifi kim ekani, 
qachon va qanday maqsadda yaratilgani, muallif qanday manfaatga ega boʻlgani kabi savollarga javob izlaydi. 
Bu jarayon axloqiy hukmni shaxsiy taassurotdan emas, balki tekshirilgan dalildan kelib chiqib shakllantirish 
koʻnikmasini tarbiyalaydi.

Ikkinchi mexanizm – kontekstlashtirish va tarixiy perspektiva. Oʻquvchi oʻtmishdagi shaxsning qarorini 
bugungi kun meʼyorlari bilan emas, balki oʻsha davr sharoiti, imkoniyatlari va cheklovlari doirasida baholashga 
oʻrgatiladi.  Bu mexanizm empatiyani rivojlantirish bilan birga, tarixiy jarayonning murakkabligini anglashga olib 
keladi.

Uchinchi mexanizm – axloqiy oʻlchov ustida mulohaza yuritish. Dars jarayonida tarixiy shaxs duch 
kelgan tanlov vaziyati muhokama predmetiga aylantiriladi: qanday muqobil yechimlar mavjud edi, qaysi qadri-
yatlar toʻqnashgan edi, qaror qanday oqibatlarga olib keldi. Bunday munozara oʻquvchida oʻz hayotidagi axloqiy 
tanlovlarni ham tahlil qila olish malakasini shakllantiradi.

Toʻrtinchi mexanizm – raqamli axborotni tanqidiy baholash. Onlayn muhitda tarqaladigan tarixiy 
kontentni tekshirish, manbaning oʻzini boshqa manbalar yordamida baholash, dezinformatsiya va soxta tarixiy 
talqinlarni aniqlash koʻnikmasi tarix darsining ajralmas qismiga aylantiriladi. Yuqorida keltirilgan empirik maʼlu-
motlar bu mexanizm alohida didaktik ishlanmani talab etishini koʻrsatadi.

Beshinchi mexanizm – milliy maʼnaviy meros bilan bogʻlash. Milliy tarix va yozma meros manbalaridagi 
axloqiy timsollar zamonaviy vaziyatlarga tatbiq etiladi, natijada oʻquvchida tarixiy xotira va milliy oʻzlikni anglash 
tuygʻusi mustahkamlanadi.

Mazkur mexanizmlarning nazariy asosi, didaktik vositalari va kutilayotgan natijalari quyidagi jadvalda 
umumlashtirilgan (1-jadvalga qarang).

1-jadval: Tarix taʼlimi mazmuni asosida axloqiy dunyoqarashni shakllantirishning pedagogik mexanizmlari

Pedagogik mexanizm Didaktik vosita Kutilayotgan natija

Manbaviy tahlil (sourcing) Birlamchi manba bilan ishlash; muallif, 
sana, maqsad va manfaatni aniqlash

Kognitiv komponent: dalilga tayanib 
fikrlash koʻnikmasi

Kontekstlashtirish va tarixiy 
perspektiva

Voqeani oʻz davri sharoitida talqin qilish; 
anaxronizmni bartaraf etish

Emotsional-qadriyatli komponent: 
empatiya va bagʻrikenglik

Axloqiy oʻlchov ustida mulohaza Tarixiy shaxs qarori atrofida munozara; 
alternativ yechimlarni qiyoslash

Xulqiy-faoliyatli komponent: 
masʼuliyatli tanlov malakasi

Raqamli axborotni tanqidiy 
baholash

Onlayn tarixiy kontentni yon oʻqish 
(lateral reading) usulida tekshirish

Kognitiv komponent: 
dezinformatsiyaga qarshi immunitet

Milliy maʼnaviy meros bilan bogʻlash Milliy manbalardagi axloqiy timsollarni 
zamonaviy vaziyatga tatbiq etish

Emotsional-qadriyatli komponent: 
milliy oʻzlikni anglash

1-jadval maʼlumotlari shuni koʻrsatadiki, ajratilgan mexanizmlar axloqiy dunyoqarashning uchala kompo-
nentini qamrab oladi va bir-birini toʻldiradi. Ular alohida-alohida emas, balki yaxlit didaktik tizim sifatida qoʻllanil-
gandagina kutilgan natijani beradi: manbaviy tahlilsiz axloqiy mulohaza asossiz boʻlib qoladi, kontekstlashti
rishsiz esa u anaxronizmga aylanadi.

Mexanizmlarni joriy etishda oʻqituvchining kasbiy pozitsiyasi hal qiluvchi ahamiyat kasb etadi. Anʼanaviy 
modelda oʻqituvchi tarixiy bilimning yagona va soʻnggi manbai sifatida chiqadi; raqamli muhit sharoitida esa 
uning vazifasi oʻzgaradi: u oʻquvchining axborot oqimidagi harakatini yoʻnaltiruvchi, manbalarni solishtirishga 
oʻrgatuvchi va munozarani boshqaruvchi metodologik rolni bajaradi. Bu rol oʻzgarishi oʻqituvchidan uchta yangi 
kasbiy kompetensiyani talab qiladi:

•	 birlamchi manba bilan ishlash metodikasini egallash;

•	 onlayn tarixiy kontentni tekshirish usullarini bilish;

•	 axloqiy mazmundagi munozarani oʻquvchilar oʻrtasidagi qarama-qarshilikka aylantirmasdan olib borish 
malakasi.

Mazkur kompetensiyalar tarix oʻqituvchilarini tayyorlash va ularning malakasini oshirish dasturlarida alohida 
modul sifatida qamrab olinishi maqsadga muvofiq.

Tadqiqot davomida tarix darsida axloqiy baholashni tashkil etishning ikkita jiddiy metodologik xatari 
aniqlandi.

Birinchisi – anaxronizm, yaʼni oʻtmish voqealarini bugungi kun meʼyorlari bilan bir tomonlama baholash. 
Bunday yondashuv oʻquvchida tarixiy jarayonning sodda va bir chiziqli tasavvurini hosil qiladi.

Ikkinchisi – prezentizm, yaʼni oʻtmishni faqat hozirgi siyosiy yoki ijtimoiy talablarga xizmat qiluvchi vosita 
sifatida talqin qilish. Har ikki xatarning oldini olish sharti – axloqiy hukmni doimo tarixiy kontekst va tekshirilgan 
dalil bilan asoslash, oʻquvchiga esa yagona “toʻgʻri javob”ni emas, balki mulohaza yuritish tartibini oʻrgatishdir.

Aniqlangan mexanizmlarni amaliyotga tatbiq etish quyidagi didaktik shartlarga rioya qilishni taqozo etadi:

•	 darsda kamida ikkita bir-biriga zid manbaning taqqoslanishi;

•	 oʻquvchiga oʻz pozitsiyasini dalil bilan asoslash imkoniyatining berilishi;

•	 muhokamada muqobil nuqtai nazarlarning ochiq bayon etilishi;

•	 onlayn manbalarni tekshirish tartibining oʻquv topshirigʻiga kiritilishi;

•	 milliy va umuminsoniy qadriyatlarning qarama-qarshi emas, balki bir-birini toʻldiruvchi sifatida taqdim etil-
ishi.

Mazkur shartlar tarix darsini axloqiy tarbiyaning tabiiy va samarali maydoniga aylantiradi.Shuni alohida 
taʼkidlash lozimki, maqolada taklif etilayotgan mexanizmlar tizimi nazariy tahlil natijasi hisoblanadi. Uning sama-
radorligini baholash uchun tajriba-sinov ishlarini tashkil etish, nazorat va tajriba guruhlarida axloqiy dunyoqa-
rash shakllanganlik darajasini oʻlchash hamda natijalarni matematik-statistik usullar bilan qayta ishlash zarur. 
Bu vazifa tadqiqotning keyingi bosqichi sifatida belgilangan.

XULOSA
Oʻtkazilgan nazariy tadqiqot quyidagi xulosalarga kelish imkonini berdi.

Birinchidan, axloqiy dunyoqarash pedagogik hodisa sifatida kognitiv, emotsional-qadriyatli va xulqiy-faoli-
yatli komponentlarning yaxlitligini ifodalaydi; tarix taʼlimining tarbiyaviy salohiyati aynan ushbu uchala kompo-
nentga bir vaqtda taʼsir koʻrsata olishida namoyon boʻladi.

Ikkinchidan, milliy pedagogik taʼlimotlar tarixida Forobiydan Yusuf Xos Hojib va Abdulla Avloniygacha 
oʻtmish tajribasi va timsollari orqali axloqiy tarbiya berish anʼanasi izchil rivojlangan; mazkur meros zamonaviy 
mexanizmlar tizimining milliy nazariy asosi boʻlib xizmat qiladi.

Uchinchidan, raqamli muhit tarix taʼlimining anʼanaviy vazifalarini bekor qilmaydi, biroq ularga yangi talab 
qoʻyadi: oʻquvchi endi nafaqat tarixiy bilimni oʻzlashtirishi, balki onlayn muhitda tarqaladigan tarixiy kontentning 
ishonchliligini mustaqil baholay olishi zarur.

Toʻrtinchidan, tarix taʼlimi orqali axloqiy dunyoqarashni shakllantirishning beshta pedagogik mexanizmi 
– manbaviy tahlil, kontekstlashtirish va tarixiy perspektiva, axloqiy oʻlchov ustida mulohaza yuritish, raqamli 
axborotni tanqidiy baholash hamda milliy maʼnaviy meros bilan bogʻlash – yaxlit didaktik tizimni tashkil etadi va 
faqat oʻzaro bogʻliqlikda samara beradi.

Beshinchidan, tarix darsida axloqiy baholashni tashkil etishda anaxronizm va prezentizm xatarlarini bartaraf 
etish zarur; buning sharti – har qanday axloqiy hukmni tarixiy kontekst va tekshirilgan dalil bilan asoslashdir.

Tahlil natijalariga asoslanib, quyidagi takliflar ilgari suriladi:

•	 umumiy oʻrta taʼlim tarix fani oʻquv dasturiga birlamchi manba bilan ishlash va onlayn tarixiy kontentni 
tekshirish boʻyicha maxsus oʻquv topshiriqlari blokini kiritish;

•	 tarix oʻqituvchilarining malakasini oshirish kurslarida tarixning axloqiy oʻlchovi boʻyicha munozara tashkil 
etish metodikasiga oid modulni joriy etish;

•	 milliy yozma meros manbalari asosida axloqiy vaziyatli topshiriqlar toʻplamini ishlab chiqish va uni raqamli 
formatda taqdim etish;

•	 axloqiy dunyoqarash shakllanganlik darajasini baholashning diagnostik mezonlari va koʻrsatkichlarini 
ishlab chiqib, ularni tajriba-sinov ishlari doirasida aprobatsiyadan oʻtkazish.

Mazkur takliflarni amalga oshirish tarix taʼlimining tarbiyaviy salohiyatini raqamli muhit sharoitida toʻliq 
roʻyobga chiqarishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

